
From: Jabatan Komunikasi Korporat
To: UUM - All Staff; UUM - All Students
Subject: PENSYARAH STML KUPAS IMPLIKASI LAND BRIDGE THAILAND TERHADAP MALAYSIA DALAM CILTM PULSE
Date: Wednesday, 23 September, 2026 11:37:41 AM
Attachments: image001.png

image009.png

23 SEPTEMBER 2026 / 11 RABIULAKHIR 1448H
======================================
 
Berita dan gambar oleh: CILTM Kedah & Perlis Section, STML, UUM
 
 
PENSYARAH STML KUPAS IMPLIKASI LAND BRIDGE THAILAND TERHADAP MALAYSIA DALAM CILTM PULSE
 

mailto:ukkuum@uum.edu.my
mailto:uumnet@uum.edu.my
mailto:studentnet@uum.edu.my

~Mu Jabatan Komunikasi Korporat
JIU

CORPORATE COMMUNICATION DEPARTMENT s
Bz

U Universiti Utara Malaysia _ [——

UNIVERSITI PENGURUSAN TERKEMUKA | THE EMINENT MANAGEMENT





UUM OFFICIA|

ko uum.edu.my 8 3039 | 3040 3043 13097 30






 
UUM ONLINE: Sintok – Pensyarah Pusat Pengajian Pengurusan Teknologi dan Logistik (STML), Universiti Utara Malaysia (UUM), Prof.
Madya Dr. Mohd Azril Ismail, CMILT, mengetengahkan pandangan strategik mengenai projek Land Bridge Thailand menerusi kolum
khas Professional Reflection dalam buletin profesional CILTM Pulse terbitan Julai 2026.
 
Makalah berbentuk pandangan ekonomi atau Economics Opinion itu bertajuk “Rethinking Thailand’s Land Bridge and What It Really
Means for Malaysia”. Penulisan tersebut dihasilkan bersama Ts. Dr. Abdul Khabir Rahmat, CMILT, Pengerusi Pengajian
Pascasiswazah di Malaysia Institute of Transport (MITRANS), Universiti Teknologi MARA (UiTM), Shah Alam.
 
Penerbitan oleh Chartered Institute of Logistics and Transport Malaysia (CILTM) itu menjadi wadah kepada kedua-dua ahli akademik
berkenaan untuk menilai secara kritis kedudukan projek Land Bridge Thailand serta implikasi sebenar pembangunannya terhadap
sistem pelabuhan, perdagangan dan logistik Malaysia.
 



 
Dalam makalah tersebut, penulis menjelaskan bahawa cadangan koridor darat yang menghubungkan Ranong di Laut Andaman dengan
Chumphon di Teluk Thailand tidak seharusnya dinilai semata-mata berdasarkan jarak perjalanan yang lebih pendek. Sebaliknya,
kebolehdayaan projek itu perlu mengambil kira keseluruhan kos logistik, kecekapan pemindahan kargo, kebolehpercayaan jadual,
keselamatan operasi, kesan alam sekitar dan keupayaan penyelarasan antara pelbagai mod pengangkutan.
 
Menurut penilaian yang dikemukakan, Land Bridge tidak berfungsi seperti sebuah terusan yang membolehkan kapal meneruskan
pelayaran tanpa gangguan. Penggunaan koridor itu memerlukan kargo dipunggah di satu pelabuhan, dipindahkan melalui darat dan
dimuatkan semula ke kapal lain di pelabuhan kedua.
 
Proses tersebut mewujudkan beberapa titik pertukaran yang boleh meningkatkan kos, kelewatan dan risiko sekiranya tidak disokong
oleh tadbir urus serta sistem operasi yang benar-benar bersepadu.
 
Makalah berkenaan turut membawa pendekatan yang seimbang terhadap kedudukan Malaysia. Projek tersebut dilihat mempunyai nilai
strategik kepada Thailand, khususnya sebagai koridor logistik nasional dan subrantau.
 
Namun, potensinya untuk menggantikan Selat Melaka atau mencabar secara langsung kedudukan Pelabuhan Klang dan Pelabuhan
Tanjung Pelepas sebagai hab pemindahan kapal antarabangsa tidak seharusnya dianggap sebagai sesuatu yang pasti.
 



 
Bagi Malaysia, penulis menggariskan keperluan untuk memperkukuh pelabuhan negara sebagai sebahagian daripada satu sistem
logistik nasional yang saling melengkapi. Prestasi pelabuhan juga perlu dinilai berdasarkan kebolehpercayaan perkhidmatan, tempoh
penghantaran, kecekapan pengendalian kargo dan keupayaan menghadapi gangguan, bukan sekadar jumlah kontena yang
dikendalikan.
 
Penulisan itu turut menekankan bahawa Malaysia tidak seharusnya bertindak secara tergesa-gesa melalui pembinaan infrastruktur
baharu atau persaingan kadar pelabuhan semata-mata. Sebarang pelaburan, termasuk pembangunan pelabuhan dan integrasinya
dengan Laluan Rel Pantai Timur (ECRL), perlu dipacu oleh permintaan kargo yang nyata, laluan perdagangan yang dikenal pasti serta
keperluan pelanggan sebenar.
 
Pada masa yang sama, perkembangan ekonomi di selatan Thailand boleh diterjemahkan sebagai peluang kepada negeri-negeri di
utara Semenanjung. Kedah, Perlis dan Pulau Pinang berpotensi memperoleh manfaat melalui pengukuhan hubungan logistik rentas
sempadan, pembangunan rantaian bekalan terkawal suhu serta pertumbuhan aktiviti pembuatan di sekitar Padang Besar dan Bukit
Kayu Hitam.
 



Aspek keselamatan dan tadbir urus turut diberikan perhatian penting dalam makalah tersebut. Penulis berpandangan bahawa
infrastruktur fizikal sahaja tidak mencukupi untuk menjamin kejayaan sesebuah koridor logistik.
 
Keupayaan menyelaras operasi pelabuhan, rel dan jalan raya, mengurus kargo berbahaya, menghadapi ancaman siber serta
melindungi ekosistem pesisir akan menentukan tahap keyakinan syarikat perkapalan, pengendali logistik, penanggung insurans dan
masyarakat terhadap projek berkenaan.
 
Penerbitan pandangan seperti ini menyerlahkan sumbangan kepakaran ahli akademik STML, UUM khususnya dalam membahaskan
isu ekonomi dan logistik serantau yang mempunyai kepentingan dan impak langsung kepada Malaysia.
 
Ia juga memperlihatkan peranan STML dalam membawa analisis akademik melangkaui lingkungan universiti untuk dimanfaatkan oleh
komuniti profesional, pembuat dasar dan pemain industri pengangkutan serta logistik dalam pembangunan negara.

